গোলটেবিল আলোচনায় বক্তাদের অভিমত
গণতন্ত্র মুখথুবড়ে পড়ায় দেশে চলছে কুলিনতন্ত্র
নিজস্ব প্রতিবেদক
স্বাধীনতার ৪৩ বছর পরও বাংলাদেশে গণতন্ত্র মুখ থুবড়ে পড়েছে। রাজনৈতিক দলগুলোর ভেতরে গণতন্ত্র না থাকায় তা বারবার হোঁচট খেয়েছে। আজো প্রাতিষ্ঠানিক রূপ লাভ করেনি গণতন্ত্র। ফলে গণতন্ত্রের নামে দেশে চলছে নি¤œস্তরের কুলিনতন্ত্র। জাতীয় প্রেস কাবে গতকাল এক গোলটেবিলে বক্তারা এ অভিমত ব্যক্ত করেন। বিশেষ করে ৫ জানুয়ারির পর থেকে দেশের গণতান্ত্রিক ব্যবস্থায় ধস নেমেছে বলে তারা মন্তব্য করেন।
‘স্টেট অব ডেমোক্র্যাসি ইন বাংলাদেশ’ শীর্ষক এ গোলটেবিলের আয়োজন করে সাউথ এশিয়া ইয়ুথ ফর পিস অ্যান্ড প্রসপারিটি সোসাইটি নামে একটি সংগঠন। জাতীয় প্রেস কাবের ভিআইপি লাউঞ্জে এতে সভাপতিত্ব করেন নূরুল ইসলাম। 
আয়োজক সংগঠনের সাধারণ সম্পাদক সাজ্জাদুল হকের সঞ্চালনায় গোলটেবিলে মূল প্রবন্ধ উপস্থাপন করেন ঢাকা বিশ্ববিদ্যালয়ের ছাত্র জুনায়েদ আল মামুন। গোলটেবিলে বক্তব্য দেন ঢাকা বিশ্ববিদ্যালয়ের সাবেক ভিসি অধ্যাপক ড. এমাজউদ্দীন আহমদ, সাবেক প্রোভিসি অধ্যাপক ড. আ ফ ম ইউসুফ হায়দার, ইতিহাস বিভাগের অধ্যাপক ড. সৈয়দ আনোয়ার হোসেন, বিএনপির স্থায়ী কমিটির সদস্য লেফটেন্যান্ট জেনারেল (অব:) মাহবুবুর রহমান, ব্র্যাক বিশ্ববিদ্যালয়ের অধ্যাপক ড. পিয়াস করিম, রাষ্ট্রবিজ্ঞানী অধ্যাপক ড. দিলারা চৌধুরী, রাজনৈতিক বিশ্লেষক ও কলামিস্ট সাদেক খান, বিএনপি চেয়ারপারসনের উপদেষ্টা অ্যাডভোকেট আহমেদ আযম, ঢাবি শিক সাইফুদ্দিন আহম্মেদ, আন্তর্জাতিক এনজিও প্রতিনিধি রুবি আমানত উল্লাহ প্রমুখ।
অধ্যাপক এমাজউদ্দীন আহমদ বলেন, ২০০৮ সালে ৮৭ ভাগ মানুষ ভোট দিয়েছিলেন; কিন্তু বর্তমান নির্বাচন কমিশন বলছে, এবারের নির্বাচনে ৪০ ভাগের ওপরে ভোট কাস্টিং হয়েছে। যদি ইসির তথ্য সঠিক হয় তাহলে ১৮ ভাগ ভোট পড়েছে।
নতুন সংসদ বসা প্রসঙ্গে তিনি বলেন, ১৮ ভাগ ভোট দিয়েই সংসদ বসতে যাচ্ছে; কিন্তু যারা একটি ভোট না পেয়েও সংসদ সদস্য নির্বাচিত হলেন তাদের সংসদে কথা বলা মানায় না। মহান সংসদে বসে জনগণের প্রতিনিধিত্ব করার ঔদ্ধত্য তাদের সাজে না। এ জন্য মন্ত্রী-এমপিদের বিবেকের কাছে প্রশ্ন রাখেন ড. এমাজদ্দীন আহমদ।
দেশের সব নিবন্ধিত রাজনৈতিক দলের অংশগ্রহণে একটি সুষ্ঠু নির্বাচন দিতে সরকারকে আহ্বান জানিয়ে তিনি বলেন, ১৮ ভাগ ভোট নিয়ে সংসদ চালানো গণতন্ত্র হবে না। এটি হবে কুলিনতন্ত্র, যা অসৎ উদ্দেশ্যে ব্যবহার করতে যাচ্ছে সরকার। এ ছাড়া বেগম খালেদা জিয়া সম্পর্কে যশোরে প্রধানমন্ত্রী যে বক্তব্য দিয়েছেন, তা নি¤œমানের এবং সুশীল নয় বলে মন্তব্য করেন এমাজউদ্দীন আহমদ।
বিএনপির স্থায়ী কমিটির সদস্য মাহবুবুর রহমান বলেন, দেশে চরম সঙ্কট চলছে, যা গভীর থেকে গভীরতর হচ্ছে। তিনি বলেন, মুক্তিযুদ্ধের চেতনাই ছিল গণতন্ত্র প্রতিষ্ঠা করা; কিন্তু দেশ স্বাধীনের ৪৩ বছর পরও তা প্রাতিষ্ঠানিক রূপ লাভ করেনি। বর্তমান সরকার গত ৫ জানুয়ারির নির্বাচনের পর গণতন্ত্রের কফিনে পেরেক ঠুকে দিয়েছে। একটি অর্থবহ সংলাপের মাধ্যমে চলমান সঙ্কট নিরসন করে অবাধ-সুষ্ঠু ও গ্রহণযোগ্য নির্বাচন দ্রুত দিতে সরকারকে আহ্বান জানান তিনি।
অধ্যাপক সৈয়দ আনোয়ার হোসেন বলেন, বাংলাদেশের গণতন্ত্র মুখ থুবড়ে পড়েছে। স্বাধীনতার ৪৩ বছরও গণতন্ত্র প্রাতিষ্ঠানিক রূপ পায়নি। নির্বাচন কমিশন যেমন হওয়ার কথা ছিল, তেমন হয়নি। রাজনৈতিক দলগুলোর ভেতরে গণতন্ত্রের চর্চা নেই। এখন ব্যক্তিকেন্দ্রিক রাজনীতি চলছে। গণতন্ত্রের জন্য গণতান্ত্রিক প্রতিষ্ঠান দরকার।
তিনি বলেন, মনে হচ্ছে বাংলাদেশে গণতন্ত্র কাজীর গরুর মতো। কাগজে আছে; তবে বাস্তবে নেই। দলকানা না হয়ে দেশ নিয়ে চিন্তাভাবনা করা নাগরিক সমাজের অন্যতম দায়িত্ব বলে মন্তব্য করেন তিনি। 
ড. পিয়াস করিম বলেন, বর্তমান সরকার গণতন্ত্রের ওপর আঘাত করে স্বৈরাচারে পরিণত হয়েছে; কিন্তু স্বৈরাচারদের পতন বারবার ঘটেছে এবং ঘটবে। এ উপমহাদেশে স্বৈরাচাররা টিকতে পারেনি। শেখ হাসিনাও টিকতে পারবেন না। এ সরকারকে ধাক্কা দিয়ে ফেলে না দেয়া পর্যন্ত তারা মতা থেকে নামবে না। তাই রাজনৈতিক দলগুলোসহ দেশের সর্বস্তর থেকে প্রয়াস সৃষ্টি করে এ সরকারের পতন দ্রুত করতে হবে।
অধ্যাপক ইউসুফ হায়দার বলেন, বর্তমান সরকার পুরো দেশে লুটপাট আর দুর্নীতির উর্বর ক্ষেত্রে পরিণত করেছে। এ সরকারের ন্যূনতম লজ্জাবোধ থাকলে দ্রুত পদত্যাগ করে একটি নতুন নির্বাচন দেবে বলে মন্তব্য করেন তিনি।
অধ্যাপক দিলারা চৌধুরী বলেন, দেশে গণতন্ত্রের মৃত্যু হয়েছে। দিল্লির ইশারায় দেশের প্রকল্প বাস্তবায়ন হচ্ছে, যা করছেন প্রধানমন্ত্রীর কয়েকজন উপদেষ্টা। 
তিনি বলেন, সংখ্যালঘুদের ওপর হামলা এবং সহিংসতার কথা বলে সরকার সবকিছু চাপিয়ে দিচ্ছে বিএনপি-জামায়াতের ওপর। এসব বিষয়ে বিএনপি-জামায়াতকে সজাগ থাকা ও সঠিক তদন্ত করা এবং গণতন্ত্র পুনরুদ্ধারের লড়াইয়ে সবাইকে অংশ নেয়ার আহ্বান জানান তিনি।
কলামিস্ট সাদেক খান বলেন, গণতন্ত্র মুখ থুবড়ে পড়েছে। বর্তমান সরকার সংবিধান লঙ্ঘন করে শপথ নিয়েছে। এ সরকারকে দ্রুত একটি নতুন নির্বাচন দেয়ার দাবি জানান তিনি।
